
Szene 1 Sicherheitsübung 
Saallicht geht aus. Die Schutzengel betreten den Himmel. 
 
Kevin Noch em Storzflog-Check chömid mir jetzt zom letschte Teil vo 

eusere Himmlische Sicherheitsüebig. 
ALLE  Halleluja. 
Amy Wird au langsam Ziit. Ich bin voll am Verhongere. 
Rose (hält ihr einen Schokoriegel hin) 
 Do. Nimm. Ned das no zäme klappsch. 
Amy Merci! 
Camilla Jetzt chonnt miiiiin Teil. 
Jacqueline Was genau chonnt jetzt? 
Michelle D’Sicherheitsfroge dänk. 
Jacqueline Weli Sicherheitsfroge? 
Kevin Bitte of Position! 
 (alle stellen sich vor ihre Wand.) 
Jan Ich weiss ned werom, aber jedesmol, wenn das chonnt, wird 

ich nervös. 
Dylan Easy, Bro. Das mol verkaksch es ned. 
Jeffrey Wir stehen ganz hinter dir. 
Sofia Jan. Du weisch: Im Himmel bisch nie elei. 
Eljesa So schwierig isch das jetzt au ned. Ich meine, was hett sich i de 

letschte 50 Johr scho veränderet.  
Evelyne Merkid ihr eigentlich ned, dass de Ängel Kevin wott afoh? 
Elli Also ich bin parat. 
Bell Parat wie en Schotzängel a de Absprongrampe. 
Tiffany Jetzt fang ändlich aa!  
 
Kevin Frog 1: 
 Was möchid ihr, wenn eusi Wolke in Turbulänze grotet? 
 (Alle strecken auf – nur Engel Jan zögert.) 
 Ängel Amy. 
Amy Schritt 1: Sofort absitze. 
 (alle setzen sich, synchron) 
Rose Schritt 2: A schnalle. 
 (alle schnallen sich an, synchron) 
Camilla De Gort isch zue, wenn d’Schnalle es luuts «Klick» vo sich gitt. 
ALLE  «Klick» 
Jacqueline Mini chlämmt! 
Michelle Halleluja!  
 (hilft ihr) 
Jacqueline «Klick» 
Michelle Goht doch. 
Jan Bi Turbulänze… 
 (weiss nicht mehr weiter) 
 …also, bi Turbulänze… 
Kevin Schotzängel Jan. Ich warte. 
Dylan & Jeffrey (lösen ihren Gurt und nähern sich ihm von beiden Seiten.) 
Dylan (zu Kevin) 
 Mit sim Gort stimmt öppis ned. 
Jeffrey Das haben wir gleich. Momentchen. 

 (Während Dylan zieht, flüstert Jeffrey ihm den Satz ins Ohr.) 
Dylan Jetzt isch guet. 
Jeffrey Perfekt würde ich sagen. 
 (die beiden setzen sich wieder.) 
Kevin Engel Jan. Ich warte. 
Jan Während Turbulänze, muess de Gort straff ond fescht sitze. 
Sofia De Gort darf erscht noch em folgende Zeiche wieder göffnet 

werde: 
ALLE HALLELUJA! 
 
Kevin Frog 2: 
 Wie verhaltid ihr euch bi Drockabfall? 
Eljesa I dem Fall gheit dirkäkt näbe eusem Platz en Surstoffmaske 

abe. Mir nämid sii… 
Evelyne …leggid sie öber Muul ond Nase… 
Elli …ziend s’Gommiband öber de Chopf… 
Bell …ond fixierid d’Maske öber Muul ond Nase… 
Tiffany …damit sie perfekt sitzt. 
Amy Andere hilft mer erscht… 
Rose …wenn mer die eignig Maske richtig agleit hett. 
 
Kevin Frog 3: 
 Was möchid ihr im Fall vonere Evakuation? 
Camilla Linggs ond rächts… 
Jacqueline Vor eus ond hinder eus… 
Michelle … befindid sich Notusgäng. 
Jan Mir luegid… 
Dyan …wo sich de nöchscht Usgang befindet. 
Jeffrey Dann folgen wir dem Leuchtband am Boden… 
Sofia …ond wartid of wiiteri Instruktione vom Sicherheitsschotzängel. 
 
Kevin Sehr guet. 
 Gitt’s no wiiteri Sicherheitsbestimmige, wo mer als Schotzängel 

muess beachte? 
Eljesa Als Schotzängel isch es verbotte, irgendwelchi elektronischi 

Grät vo de Erde of d’Wolke z’bringe. 
Kevin Wieso? 
Evelyne D’Akkus entladid sich bi igschaltetem WLAN of eusere zarte 

Wolke augeblicklich. 
Elli Es schlimms Donnerwätter isch d’Folg devo. 
Bell Eusi Wolke rägnet us… 
Tiffany …ond mir werdid zo Migrations – Schotzängel. Of de 

Migrationswolke! 
 (Reaktionen) 
 
Kevin Prima. 
 Mit dem sind mir am Ändi vo eusere Himmlische 

Sicherheitsüebig a cho.  
ALLE Halleluja. 
Kevin D’Resultat bring ich sofort zor Uswärtig de Himmlische 

Administration. 

 (geht zur Absprungrampe) 
 
Kevin Halleluja. 
 (er springt) 
ALLE  Halleluja! 
 
Jacqueline Ond jetzt? 
Eljesa Was ond jetzt. Wie noch jedere Sicherheitsüebig: Flögel Service 

dänk. 
 (an alle) 
 Ond of kei Fall euri Flögel vertuusche. 
 (Reaktionen) 
 Flüge chönnd ihr nor mit eure persönleche Flögel.  
 (Reaktionen) 
 
 (feine Musik setzt ein)  

Szene 2 Flügel Service 1 
Alle Schutzengel stellen sich gleich auf, ev. sitzen sie auch. Synchron werden die 
Flügel geputzt (mit Zahnbürsten). 
 
Tiffany Händ ihr’s scho ghört? 
Bell Was. 
Tiffany Es chonnt e neue. 
Bell E Neue? 
Evelyne Du meinsch e neue Schotzängel? 
Elli Zo eus of d’Wolke? 
Tiffany Logisch.  
Michelle (zu Tiffany) 
 Woher weisch jetzt das wieder? 
Tiffany Ich ha mich bi mim letschte Schotzängel-Isatz schlau gmacht. 
Sofia Of de Erde? 
Tiffany Logisch of de Erde. Mönsche läbid nor det. 
Jeffrey Und wer ist es? 
Amy Jo, weiss mer scho meh? 
Tiffany Ich scho. 
Dylan Sis. Jetzt mach’s ned so spannend. 
Jacqueline 16 Schotzängel of dere Wolke! Entspricht das no de 

Vorschrifte? 
Camilla Kei Regle ohni Usnahm. Du könnsch es jo. 
Rose Ängelin oder Ängel? 
Tiffany Ängelin. 
Jan Name? 
Tiffany Silvia. 
Eljesa Ond ihres Schotzchind of de Erde? 
Tiffany Eliane. 
ALLE  Halleluja. 
Bell Ond wenn chonnt de Schotzängel Silvia? 
Tiffany Wenn die Neu i d’Klass chonnt. 
Evelyne Das wär wenn? 
Tiffany Hött Morge - noch Ärdeziit. 
Michelle Wie spoht isch es det grad? 
Sofia Momänt. 
 (alle in den Freeze, Sofia geht zum Wolkenfester) 
 Morge am halbi sächsi. 
 (geht zurück, alle machen synchron weiter) 
Jeffrey Dauert also nicht mehr lange. 
Amy Näb mir hett’s im Fall no es Plätzli frei. 
Dylan Hoffentlich verstoht sie sich mit em Riccardo, mim Schotzchind. 
Jacqueline Das wird jetzt sicher keis Problem. Eher mit minere Larissa. 
Camilla Was sell das. Es isch no immer guet cho. 
Rose No immer.  
Jan D’Klass 1A isch wie de Name: 
ALLE  1A! 
Eljesa Halleluja. 
ALLE  Halleluja.  

Szene 3 Der neue Schutzengel 
Flügel sind geputzt. Der neue Schutzengel betritt die Wolke. Alle gehen einer 
Beschäftigung nach. 
 
3.1 Neu auf der Wolke 
 
Silvia Halleluja. 
ALLE  Halleluja. 
Michelle (geht auf sie zu.) 
 I dem Fall bisch du de neu Schotzängel? 
Silvia Schotzängel Silvia. 
Jacqueline (zu Tiffany) 
 Hesch wieder einisch rächt gha. 
Tiffany Ich ha immer rächt. 
Evelyne Willkomme of de Wolke 5-7-3-4-A1 
Silvia Bis ich euch jetzt gfonde han. 
Camilla S’Guete liit nie eifach am Wäg. Merk dir das. 
Jeffrey Wir sind keine 0815 Wolke. 
Michelle (schaut auf ihre kleine Tasche.) 
 Isch das diis ganze Gepäck? 
Silvia (hält ihr die Tasche hin.) 
 Ich bruche ned meh. 
Jacqueline Das Bitzeli? 
Lionne Vo welere Wolke chonnsch? 
Silvia 7-0-7-5-C1 
Evelyne Ond. Wie isch’s det so? 
Silvia Normal. So wie do. 
Jeffrey Was du hier siehst, ist nicht normal. Das hier ist speziell. 
Camilla D’Wolke 5-7-3-4-A1 isch vor wenige Woche mit em «Harmony 

Cloud Award» uszeichnet worde. 
ALLE  Halleluja. 
Michelle Kei Wolke isch Konflikt freier als eusi. 
Jacqueline Zodem händ mir de schnellscht Schotzängel 2017 of eusere 

Wolke. 
Silvia De Schotzängel Kevin? Dä isch bi euch? 
Tiffany Also, im Momänt isch er grad bi de Himmlische Administration, 

aber er wird glii zrogg sii. 
Silvia Cool. 
Evelyne Ond söscht? 
Silvia Wie meinsch das. 
Evelyne Bsonderi Uszeichnige, Zertifikat, Usbeldige, Fonktione? 
Silvia Also ich bin Schotzängel mit Zueverlässigkeitsstufe 1 ond han es 

Zertifikat in Gedankeöberträgig. Of minere alte Wolke bin ich 
Ordnigsängel gsii. 

Bell Das bin do öbrigens ich. 
Jeffrey Zuverlässigkeitsstufe 1 hast du gesagt? 
Silvia Genau.  
Jeffrey Nicht schlecht.  
Silvia Besser goht leider ned. 
Camilla Wie lang bisch scho Schotzängel? 

Silvia Sitt genau 276 Johr. 
Camilla So jong wett ich au wieder emol sii. 
Amy (Amy kommt dazu) 
 Jetzt lönd sie doch eifach zerscht emol a cho. 
Michelle Händ mir ned no welle chorz of de Erde go kontrolliere, wie’s 

lauft? 
Evelyne Wie säg ich immer: Vertraue isch guet, Kontrolle isch besser. 

Also los! 
 (die 6 machen sich auf den Weg, ziehen ihre Flügel an und 

gehen zur Absprungrampe) 
Jeffrey Mein Schutzkind Blerim verschläft sowieso wieder, wenn ich 

nicht nachhelfe. 
Jacqueline (zu Tiffany) 
 Han ich das richtig ghört, die Neu hett Zueverlässigkeitsstufe 1? 
Tiffany Wenn ihres Schotzchind so brav isch wie mir, isch das au ned 

schwierig. 
Camilla Rächt hesch. Ond so wiit weg vom ene 1 sind mir jezt au ned. 
 
 (Alle springen. Bei jedem Absprung gibt der Engel ein lautes 

«Halleluja» von sich.) 
 
  
3.2 Willkommen zu Hause 
 
Rose Hoi Silvia. Also ich bin de Schotzängel Rose. 
 (haken sich die Zeigefingerspitzen ein.) 
Silvia Halleluja. 
Amy Ond ich bin d’Amy. 
 (gleiche Begrüssung) 
Silvia Halleluja. 
Amy Näbe mir hett’s no es Plätzli frei. Also wenn wotsch… 
Silvia …sehr gern. 
 Wo isch s’Wolkefänschter? 
Jan Das isch do vorne. 
 (er geht an den Bühnenrand, alle anderen folgen ihm.) 
Silvia WOW. Mega gross. 
Jan Er mit de wilde Frisur. Gsehsch? 
Silvia Er wo scho bim Zmorge Netflix luegt? 
Jan Genau. Das isch mis Schotzchind, de Raphael.  
Dylan Ich bin de Schotzängel Dylan. Ond de gross schwarz Typ det, 

vor em Coop Pronto, das isch mis Schotzchind, de Riccardo. 
Bell Ond lueg, sie det, am Zmorgetisch mit em Handy, das isch mini 

Adelina. 
Silvia Ond wie heissisch du? 
Bell Bell. Eigentlich Isabell. Aber so seid mir scho sett öber 300 Johr 

keine meh. 
Eljesa Ich bin d’Eljesa ond passe of d’Tea uf. Das isch sie, wo of em 

Schuelwäg lehrt. Korräkt ond pönktlich wie ne Schwiizer Uhr. 
Elli Ich bin d’Elli ond passe of d’Jana uf. Sie isch d’Stiefschwöschter 

vom Calvin. 

Rose De Calvin isch öbrigens s’Schotzchind vom Kevin. 
Silvia Vom schnellschte Schotzängel 2017? 
Elli Richtig. Sitt sie bi ihm isch, goht’s ihre wieder vell besser. 
Sofia Ond sie det, wo verschlofe of em Pauseplatz stoht, das isch 

d’Meggy. 
Silvia Ond du? 
Sofia Sorry. Ich bin d’Sofia. 
 (Begrüssungsritual) 
Silvia Halleluja. 
Amy Ond dis Schotzchind? 
Silvia D’Eliane. 
Rose Wie isch sie so? 
Silvia Nätt. Zfriede. Guet. Also i de Klass vorhär isch sie mit Abstand 

die Bescht gsii. 
Jan Wieso händ’s zöglet? 
Silvia De Eliane ihre Vater hett en neui Stell. 
Dylan Sis. Wenn ich das richtig verstoh, chonnt en 1A Schüelerin i 

d’Klass 1A. Passt doch. 
Bell Also immer sind’s ned grad 1A, schliesslich sind’s Mönsche. Ond 

i de Pubertät. Do isch’s Läbe eifach härt. Aber för öppis gitt’s 
schiesslich eus. 

 
 ALARM 
 
Eljesa Tea! Tea! Ich chomme! 
 (rennt los und schlüpft in ihre Flügel.) 
 Was macht sie? 
Elli Chalte Schweiss, Pols of 188. Stoht am Strosserand. 
Eljesa Wieder einisch ihri Angschtstörig. Chonnt öppe vor, bim 

Morgeverkehr. 
Sofia Sie isch 6 Mönet im Spital gläge, will sie mit 4 jährig vo me Auto 

agfahre worde isch. 
Eljesa (steht auf der Rampe) 
 Aber ich ha nüt devör chönne! Ohni mich wär sie… 
Jan …Jetzt gang ändlich! 
Eljesa  Halleluja! 
 
 (Alle lösen sich vom Wolkenfenster und verteilen sich im Raum. 

Jeder geht wieder seiner Tätigkeit nach.) 
 
 
3.3 Kevin kommt zurück 
Kevin Halleluja. Do bin ich wieder. 
ALLE  Halleluja. 
Dylan Welcome back. Darf ich dir euse neui Schotzängel Silvia 

vorstelle? 
Kevin Neue Schotzängel? 
Jan Jawohl. I de Klass 1A gitt’s ab hött Morge en neui Schüelerin. 

Dementsprächend gitt’s of de Wolke för d’Klass 1A au en neue 
Schotzängel. 

Sofia Sie hett dich im Fall scho kennt. 
Kevin Mich? 
Silvia Aber du bisch doch de Schnellscht Schotzängel 2017!  
Sofia Ich säg es dir doch scho die ganz Ziit: Mer könnt dich im ganze 

Wolkemeer. 
Dylan Du hesch Fame, Bro. 
Bell Hesch scho Bricht vo de Himmlische Administration? 
Elli Jo, säg scho. Wie isch s’Resultat? 
Rose Händ mir bestande? 
Amy Kevin! Mach’s ned so spannend. Du weisch jo, min Bluetzocker. 
Kevin (enttäuscht) 
 Leider muess ich euch mitteile… 
 (froh) 
 …dass mir die Himmlischi Sicherheitsüebig mit Bestnote 

bestande händ! 
 (Reaktionen) 
Bell Wolke 5-7-3-4-A1 halt. 
Elli Mir sind eifach DIE Wolke! 
Silvia Mit Bestnote? Gratuliere. 
Amy Do han ich mir doch grad es Himmlisches Schöggeli verdient. 
 (isst es auf der Stelle) 
Sofia (total freudig) 
 S’Erscht Mol! Ich bin verzückt wie nes Himmlischs Halleljua! 
Jan Ond ich ha’s s’erscht Mol ned verkackt. 
Sofia Halleluja! 
Rose Genau. Sind mir doch eifach stolz. 
 (Reaktionen) 
 
 (Dylan steht bereits am Wolkenfenster) 
 
Dylan Angles. D’Schuel foht a. Ich muess. De Riccardo brucht mich. 

Besser gseid sini Omgäbig. Ohni mich startet söscht jede Lehrer 
döre.  

 (geht zur Rampe) 
 Halleluja. 
 (er springt) 
Kevin (zu Elli) 
 Mir gönd doch am Beschte au grad. 
Elli Wo du rächt hesch, hesch du rächt.  
Silvia Ich chome au grad mit. D’Eliane bruucht a ihrem erschte Tag 

mini volli Onderstötzig. 
 (die drei gehen zur Rampe und springen.) 
Die Drei Halleluja. 
Rose (zu Amy) 
 Müend mir ned no rasch d’Tanzschritt för d’Alma ond d’Emma 

bespräche? 
Amy Onbedingt. S’Vortanze för die Gröschte Schwiizer Talänt isch i 

zwänzg Täg. Sie bruuchid dringend no es paar vo eusne Idee. 
 (gehen zur Seite und üben) 
Bell Ich mach mich denn am beschte au mol of e Wäg. D’Adelina 

wär’ ohni mich ufgschmisse. Also, total ufgschmisse. 

 (geht zur Rampe) 
 Halleluja. 
 (sie springt) 
Sofia (steht am Wolkenfenster) 
 Was isch jetzt mit de Meggy wieder los? Stoht ganz deprimiert 

bim Veloständer. Sicher wieder, will sie onbedingt wott zom 
C.L.U.B. ghöre ond wieder en gemeini Absag öbercho hett. 

 (zu Jan) 
 Ond du? 
Jan De Raphael hett grad vori de Lehrerin gschribe, dass er chrank 

isch. 
Sofia Aber denn bruucht er dich doch. 
Jan Sofia. De Raphael hett Netflix.  
Sofia (schaut ihn verwundert an) 
 Hett mer do höch Fieber? 
Jan Sofia. Vergiss es.  
Sofia Sorry. Ich muess. 
 (geht zur Rampe) 
 Halleluja. 
 (sie springt) 
 (Jan zieht ein Handy hervor, Rose sieht es.) 
Rose Jan! 
Jan Rose? 
Amy Du hesch es Handy?!? 
Jan Ich?! 
Beide Bisch du wahnsinnig!!!  
Rose Du weisch genau, dass sich de Akku entladt… 
Amy …ond denn die ganzi Wolke usrägnet. 
Jan Nor mit igschaltetem WLAN. 
Rose Das mäld ich sofort im Ängel Kevin! 
 (hält sich die Finger an die Schläfen) 
Jan Du mäldisch gar nüt.  
Rose Aber das isch mini Pflicht. 
Amy Eusi Pflicht! 
Jan Bruuchid ihr ned no Tanzschritt för d’Alma ond D’Emma? 
Amy Länk ned vom Thema ab. 
Jan Ich länke gar ned ab. 
 (zeigt ihnen das Handy) 
Rose (ganz erstaunt) 
 Was isch das? 
Jan Step up. En Tanzfilm. 
Amy Du himmlische Wolkebroch. 
Rose Genau was mir bruuchid, oder ned. 
Jan Ich lehne euch das Teil för euchi Tanzschritt us, im Gägezog 

sägid ihr im Ängel Kevin keis Wort. Ganz eifach. 
 (die beiden gehen zur Rampe und besprechen die Sache.) 
Beide Okay, agmacht.  
 Halleluja. 
Jan Halleluja. 

 (Jan bleibt als einziger Engel zurück. Man sieht, wie er beim 
Fernsehen mitgeht.) 

Szene 4 Schutzengelrapport 1 
Alle Schutzengel kommen zurück. Schutzengel Jan ist eingeschlafen. Das Handy 
liegt offen herum. 
 
Rose (steuert direkt auf Jan zu) 
 Halleluja. 
 Jan! Bisch du wahnsinnig. 
Jan Halle…was isch? 
Amy Dis Dings! 
Rose Die andere sind im Aflog! 
Jan (versteckt es.) 
 Scho weg. 
 
 (Eljesa betritt die Bühne.) 
 
 SIGNAL 
 
Eljesa S’isch Ziit zom Verfasse vom tägliche Schotzängelrapport! 
 
 (alle anderen betreten die Bühne und machen sich bereit. 

Jeder setzt sich auf seinen Stuhl, macht das Licht an und nimmt 
sich eine Feder, mit der er in die Luft schreibt.) 

 
Eljesa Hött isch e neui Schüelerin i d’ Klass 1 A cho. Sie heisst Eliane. 
Rose Mini Alma findet sie richtig symphatisch. Sie händ gliichi 

Interässe: Tanze, Musig ond Snowboarde. 
Jeffrey Die Neue sitzt neben Blerim. Das bedeutet Stress. Sicher kriegt 

er neben seiner notorischen Schulallergie auch noch eine 
Mädchenallergie.  

Jacqueline D’ Eliane isch anschiinend i de Klass vorhär die Bescht gsii. Sie 
hett minere Larissa s’ Zügnis zeigt. Die totali Streberin. 

Camilla Das Zügnis vo dere. Keis Wonder. Minere Elsa hett sie verzellt, 
dass ihri Muetter Lehrerin isch ond ihre Vater Schuelleiter. Es 
typisch’s Vitamin B Zügnis. 

Elli Mini Jana hett scho abgmacht mit ihre ond zeigt ihre morn 
d’Bibliothek. Do händ sich zwee Läseratte gfonde. Richtig 
schön. 

Kevin Min Calvin isch jetzt sett zwee Mönet Klassechef. Er hett de 
Eliane es Chärtli gschribe ond es Pack Lindor Chogle zor 
Begrüessig gschänkt. Er macht dä Job super. Wie sin 
Schotzängel. 

Tiffany Die Neu wott i C.L.U.B. Sie hett minere Lena scho am erschte 
Tag gseid, dass sie die Bescht gsii isch i de Klass ond drom 
onbedingt zom C.L.U.B. muess ghöre. Goht gar ned, meint mini 
Lena. 

Sofia Mini Meggy hett beobachtet, wie d’Eliane scho am erschte 
Tag klar gmacht hett, dass sie wott zom C.L.U.B. ghöre. Sie hett 
genau das, wo minere Meggy fehlt: Dorchsetzigschraft.  

Evelyne Wie sell ich die Neu… 

Bell …nor beschriebe: 
Evelyne Ganz klar. Sie isch sicher besser wösserisch… 
Bell … ich wörd säge: Intelligänt… 
Evelyne …sie drängt sich vor… 
Bell …ich wörd sage: muetig… 
Evelyne …sie suecht scho am erschte Tag de Mittelponkt… 
Bell … sie isch sehr sälbstsicher… 
Jan Leider hett min Raphael sie noni könne glehrt. Aber de Calvin 

hett ihm gschribe, dass d’Eliane neu i de Klass isch.  
 Zrogg zom Wichtige vom Tag: Netflix. 
Michelle Die Neu zahlt minere Chloe es Pausegipfeli. Wott sich so ihri 

Fröndschaft chaufe. Als ob mini Chloe das nötig hätt.  
 Ond d’Gipfeli cha sie sich au andersch bsorge. 
Dylan D’Eliane ond min Riccardo händ voll de gliich Musiggschmack. 

Ond es paar himmlischi Moves hett sie au droff. De Start isch of 
jede Fall glöckt. 

Amy Sie liebt Cailler, Lindt, Toblerone, Frey und Ritter Sport. Es darf 
eifach kei wiisi Schoggi sii. Also alles genau wie bi minere 
Emma. 

Silvia D’Eliane isch K.O. noch dem Tag. Ich öbrigens au. Ob’s es 
guete Start gsii isch? Kei Ahnig. Abwarte. Inere Woche weiss ich 
meh. 

 
 Signal (fertig) 
 
Eljesa De Rapport abschliesse. 
 Ond verschicke. Drü – zwoi – eis –   
 
 Signal (versendet) 
 
Eljesa Denn wönsch ich euch noch dem asträngende Tag allne e 

himmlischi Nachtrueh. 
 Halleluja. 
Alle  Halleluja. 
 
 
 (Alle machen sich bereit zum Schlafen. Lichter löschen, 

einzelne bleiben an.) 
 
 
 
 
 
  


